
Han appeizo a uñ’agûo ro collarin

Tutti doî per vegnî chì a guerrezzá.

Coværti d'armadura, e d'elmo fin,

San ri arme da bravi manezâ.

Da ra çittæ d'Orange, e da i confin

Quattroçento sordatti fa marciâ

Ro primmo, e da ro Poggio l'âtro porta

Atrettanti ommi forti, e ghe fa scorta.

In mostra Baldoin dappœu se vede

Co i Bologneixi sò quelli dro fræ;

Che re sò gente questo chi o ghe çede

Aoura ch'è Generâ dri Generæ.

Ro Conte dri Carnuti poi succede

Pronto in Conseggio, in arme, e in vorentæ;

Quattroçento en con lê: ma ciù doe votte

In sella Bardoin porta a re botte.

Ven Guelfo, dri Guelfoin, chi è intraoù intr'a scciatta

Ma de Poære l'è d'Este, e Modeneize.

De doppie o n'ha da carregâ uña Ciatta,

De meriti ommo grande, e bon arneize.

De Stati, e de Provinçie, se se tratta,

L'è patron dra Carinzia, e dro paeize

Dra Svevia, e Rezia antiga a ri confin

Infra l'Istro, e ro Reno, e lì vexin.

Dœutta dra Scià Mafonia Guascognaña

Ra feliçe memoria de sò moære:

Ma da Ponente, Meistro, e Tramontaña

L'ha fæto acquisti grendi, e cose rære;

Gente o porta, che van a ra campaña

Dra morte comme a nozze, e van in ære:

Foin çinque miria a ra partenza, e apeña

[Dri Persi avanzo] un terzo chì o ne meña.

Vegniva poi ra gente gianca, e bionda,

Chi è tra ra Franza, e ra Todescaria

Dra grand'Isora, che de tutto abonda,

E d'ogni ciù çernûa galantaria:

Ro Mâ dro grand'Oceano ra circonda.

Co i repari a proccura un pô ra via

D'impedîghe: ma quando o l'è in contrasto

Rompe i repari, e fa dro grosso guasto.

De mille ri un, e ri âtri in union,

Sotto un âtro Roberto van a rollo;

Ma de Bertagna ro grosso squadron

Ghigærmo dro Ræ figgio l'ha a sò collo.

Ri Ingreixi en frecciadoî; ma ghe menon

Gente, che pelle d'orsi han a ro collo;

Buffari montagnæ, che chì ghe manda

Fin là da cà de Dio l'urtima Irlanda.

Ven poi Tancredi, nì ghe n'è fra tanti,

Fœu Rinaldo ciù bravo frecciadô.

Re sò care manere son incanti,

Bello ch'o pâ uña figgia, un spêgio, un Sô

Chi forsi fa un pô d'ombra a ri sò vanti

L'è quarche bardasciata intr' l'amô.

Amô nasciûo fra ri arme, ha curta vista

Che d'afanni o se pasce, e forza acquista.

